
Përshkrim i shkurtër objektivave dhe 
qëllimit të projektit 

Projekti “Rritja e Qasjes së Grave në Punësim” i 
implementuar nga Instituti Demokraci për Zhvillim (D4D) 
dhe Aleanca Gjinore për Zhvillim (GADC), mbështetur nga 
Ambasada e Mbretërisë Norvegjeze në Prishtinë, ka për 
qëllim rritjen e qasjes së grave në tregun e punës në Kosovë 
dhe Shqipëri, përmes identifikimit të diskriminimit gjinor 
dhe krijimit të strategjive për qasjen e grave në tregun e punës 
në kontekstin e barazisë gjinore. Qëllimi i këtij projekti është 
analizimi dhe bashkërendimi i rekomandimeve të dala nga të 
gjeturat e projektit lidhur me politikat e punësimit që kanë 
për qëllim identifikimin e situatave dhe faktorëve nga 
ndikimi i pandemisë në punësimin e grave, në mënyrë që të 
paraqiten kërkesa dhe rekomandime të përbashkëta përballë 
institucioneve relevante në Kosovë dhe Shqipëri për të 
kontribuar rritjen e punësimit të grave.   

Aktivitetet kryesore të ndërmarra në kuadër të këtij 
projekti janë:  
 Trajnime dhe udhëzime për organizata më të vogla të 

profilizuara në përmirësimin e tregut të punës për grate; 

 40 grante të vogla për OJQ-të lokale apo grupet 
joformale;  

 Artikuj, analiza dhe animacione për të rritur vetëdijen 
dhe identifikuar problemet lidhur me qasjen e grave në 
punësim;  

 Punëtori të përbashkëta disa ditore me përfaqësues të 
Ministrive dhe Agjencioneve lidhur me punësimin e grave 
dhe rekomandime mbi dokumentet e politikave 
qeveritare;  

 Anketime përmes Omnibusi-t dhe infografika mbi 
perceptimet e qytetarëve mbi barrierat e punësimit të 
grave.  

 Diskutime online dhe të formatit të tryezave të 
rrumbullakëta; 

Hyrje 

Në vitet e fundit janë shënuar një sërë zhvillimesh në 
ekonomitë globale dhe vendore, duke përfshirë hartime të 
strategjive dhe politikave lidhur me qasjen e gruas në tregun 
e punës në Kosovë dhe Shqipëri. Ky punim ka për qëllim të 
analizojë në rrafshin krahasimor, qasjen, mundësitë e 
punësimit dhe pjesëmarrjen e grave në tregun e punës, duke 
shqyrtuar strategjitë kombëtare, politikat shtetërore dhe 
institucionale, veprimet e institucioneve dhe akterëve të tjerë 
të shoqërisë në eliminimin e barrierave me bazë gjinore, dhe 
paraqitjen e rekomandimeve për veprimet e nevojshme që 
duhet të ndërmerren për të përmirësuar pjesëmarrjen e grave 
në tregun e punës, dhe rritjen e qasjes së gruas në punësim 
në Kosovë dhe Shqipëri.  

Barazia gjinore si vlerë demokratike ka ndikim të 
drejtëpërdrejtë në zhvillimin shoqëror dhe ekonomik. 
Prandaj pjesëmarrja e barabartë e grave në tregun e punës 
dhe ofrimi i mundësive të barabarta krahas përmirësimit të 
pozitës së gruas në shoqëri kanë ndikim edhe në fuqizimin 
ekonomik të tyre. Për shoqëritë në Kosovë dhe Shqipëri kjo 
vazhdon të mbetet sfidë, edhe pse gratë posedojnë kualifikim 
arsimor shpesh më të lartë se burrat, e përgatitje 
profesionale, dhe në anën tjetër korniza ligjore të avancuara 
në të tyja vendet, që garantojnë mundësitë e barabarta. Për të 
rënduar edhe më shumë gjendjen aktuale, situata e krijuar 
nga pandemia COVID-19 ka e ka thelluar edhe më shumë 
gjendjen e rëndë të barazisë gjinore, e theksuar posaqërisht 
në punësimin e gruas, zhvillimin e tyre në karrierë dhe 
gjendjen e tyre të përgjithshme ekonomike.1   

Përmirësimi i gjendjes aktuale dhe rritja e qasjes së gruas në 
punësim është një sfidë e cila padyshim kërkon përfshirjen e 
të gjithë akterëve shtetërorë dhe shoqërorë, institucioneve, 
universiteteve, bizneseve, mediave, dhe akterëve të tjerë me 
ndikim, për promovimin e barazisë gjinore në tregun e punës 
si vlerë, dhe parandalimin e dukurive diskriminuese me bazë 

gjinore të cilat rrezikojnë drejtpërdrejtë rendin demokratik 
në Kosovë dhe Shqipëri. 

Gjendja aktuale e tregut të punës 

Kosovë 
Kosova ka popullsinë më të re në Evropë, por gjithashtu 
shkallën më të lartë të varfërisë2 dhe papunësisë në rajon dhe 
Evropë.3 Tregu i punës në Kosovë karakterizohet me shkallë 
të lartë të papunësisë së përgjithshme dhe papunësisë së të 
rinjve, diskrepancë të lartë gjinore në punësim, papunësi, e 
veçanërisht me shkallë të lartë të jo-aktivitetit të popullsisë 
në moshë pune. Nga shpallja e pavarësisë në 2008 ku shkalla 
e papunësisë ishte 47,5%,4 të dhënat nga tre-mujori i tretë i 
vitit 2020 tregojnë se papunësia vazhdon të jetë mjaft e lartë. 
Në vitin 2020, 24.6% e popullsisë ishin të papunë, kurse 
papunësia tek të rinjtë e moshës 15-24 vjeç është 37.7%. 
Indikatorët e tregut të punës tregojnë për një hendek të lartë 
papunësisë tek gratë me 33.1% në krahasim me 21.5% të 
burrave, kurse në shkallën e punësimit vetëm 14.4% e grave 
janë të punësuara në krahasim me 46.2% të burrave.5   

Duke pasur parasysh gjendjen dhe nivelin e papunësisë në 
vend, pandemia COVID-19 e ka rënduar edhe me shumë 
gjendjen ekonomike dhe ka ndikuar në thellimin e pabarazisë 
gjinore në treg të punës. Duke krahasuar me gjendjen e 
mëparshme, situata aktuale e tregut të punës është 
përkeqësuar posaçërisht duke ndikuar në mirëqenien dhe 
gjendjen ekonomike të grave, humbjen e vendeve të punës 
dhe mundësisë së grave për qasjen në tregun e punës. Kjo 
sipas të dhënave është vërejtur në një mori aspektesh që 
vazhdojnë të jenë pengesë për fuqizimin ekonomik të grave 
dhe avancimin e barazisë gjinore në vend.6  

 Gratë e punësuara janë kryesisht punonjëse dhe 
punëtore të papaguara: Përqindja më e madhe e grave 
të punësuara janë punonjëse (83.9%) me numër 
relativisht të ulët të grave të vetëpunësuara (10,4%) dhe 
numër të lartë të grave punonjëse të papaguara të cilat 

punojnë në bizneset familjare. Përqindja më e lartë e 
grave punonjëse të papaguara janë me arsimim fillor 
(48,9%) ndërsa 9.7% e tyre posedojnë kualifikim 
universitar.7  

 Tregu i punës reflekton ndarje të profesioneve në 
bazë të stereotipeve gjinore: Ekziston ndarje e thellë 
e profesioneve në bazë të stereotipeve me bazë gjinore. 
Gratë vazhdojnë të mos jenë aspak të përfaqësuara në 
fushën e industrisë, ndërtimtarisë dhe sektorëve të tjerë 
që konsiderohen profesione mashkullore. Tregu i punës 
vazhdon të reflektoj ndarjen e profesioneve në bazë të 
gjinisë, ku si rezultat vazhdon përfaqësimi i lartë i grave 
(49,7%) të punësuara në sektorin e arsimit, tregtisë dhe 
kujdesit shëndetësor, profesione të cilat konsiderohen 
tradicionalisht të përshtatshme për gratë 8  

 Stereotipet tradicionale vazhdojnë të jenë të 
larta: Ndarja e përgjegjësive lidhur me angazhimet 
familjare dhe kujdesin ndaj familjes vazhdojnë të 
reflektojnë pabarazi të thellën, e cila reflekton në 
mundësinë e grave për qasje në punë me orar të plotë. 
Statistikat tregojnë se në vitin 2020, 25% e grave punojnë 
me orar të pjesshëm për shkak të angazhimeve familjare 
në krahasim me vetëm 2.3% të burrave.9   

 Gratë janë më të arsimuara se burrat, por kjo nuk 
reflektohet në raport me punësimin. Në vitin 
2019/2020, gratë dhe vajzat në Kosovë përfunduan 
arsimin universitar në Universitete publikę me diferencë 
60% më shumë se burrat (rreth 65% e të diplomuarve në 
nivelin bachelor ishin gra) mirëpo vetëm 48.9% e grave 
me nivel arsimor universitar janë të punësuara në 
krahasim me 70.5% të burrave.10  

 Nënpërfaqësimi i grave në pozitat menaxheriale: 
Burrat mbajnë 75.8% më shumë pozita te larta 
menaxheriale se gratë. Vetëm 5.8% e grave të punësuara 
mbajnë pozita të larta menaxheriale në krahasim me 
10.2% të burrave. 

 Numri i vogël i grave që kanë pronë dhe 
trashëgojnë pronën familjare është pengesë për 
fuqizimin ekonomik të gruas, dhe rritjen numrit 
të grave ndërmarrëse: Deri në vitin 2019 vetëm 17% e 
grave kishin të regjistruar pronë në emër të tyre (tokë, 
banesë apo kapital tjetër), rreth 18% e tyre ishin pronare 
të bizneseve, prej tyre vetëm 15% kanë marrë kredi 
bankare me qëllim të zhvillimit të bizneseve.11  

Shkalla e kualifikimit Gra 

E pakualifikuar 44,824 

Shkolla fillore (kl 1-9) 16,324 

Arsimi i mesëm profesional 14,083 

Shkolla e mesme (gjimnaz) 5,910 

Bachelor 8,660 

Master 659 

Ph.D 0 

Total 90,460 

Tabela 1. Punëkërkueset gra sipas kualifikimit arsimor: 
Kumulativi Tetor 202012 

Shqipëri 

Edhe pse pjesëmarrja e grave në tregun e punës në Shqipëri 
është përmirësuar dukshëm në vitet e fundit, Shqipëria 
vazhdon të përballet me sfidat e përfaqësimit të barabartë dhe 
qasjes së barabartë të grave në punësim. Treguesit kryesor 
për pjesëmarrjen e grave në tregun e punës tregojnë se 
pabarazia gjinore vazhdon të jenë e lartë dhe gratë vazhdojnë 
të jenë të nënpërfaqësuara në një pjesë të konsiderueshme të 
sektorëve ekonomik. Situata e pandemisë COVID-19 ka pasur 
ndikim negativ në tregun e punës, duke shënuar rënie të 
punësimit gjatë tre-mujorit të tretë 2020, për 1,2% në 
krahasim me periudhën e njëjtë të vitit paraprak.13  

Edhe pse në krahasim me Kosovën dhe vendet e tjera në rajon 
Shqipëria ka shënuar progres, një mori sfidash mbeten për tu 
adresuar, kryesisht të ndërlidhura me sigurinë e grave në 
punë, përqindjen e grave në sektorin jo-formal dhe hendekun 
gjinor të pagave. Në anën tjetër, barra e përgjegjësive 
familjare vazhdon të bie mbi gratë, ku kujdesi ndaj familjes 
dekurajon gratë dhe vajzat të pjesë e tregut të punës. Ndër 
sfidat kryesore të identifikuara të cilat vazhdojnë të pengojnë 
qasjen e barabartë të gruave në punësim, dhe rrjedhimisht 
fuqizimin ekonomik të tyre, janë identifikuar përmes disa 
indikatorëve kryesor:  

 Pjesëmarrja e pabarabartë e grave në tregun e 
punës: Vetëm 61,8% e grave në moshë pune janë pjesë e 
tregut të punës, krahasuar me 77,8% të burrave në moshë 
pune.  Shkalla e përgjithshme e papunësisë te gratë është 
11,8%. Papunësia më e lartë prej 21,4% vërehet tek grate 
e moshës 15-29 vjec. Në mesin e grave të papuna, 13,1% e 
tyre janë me arsim të lartë, 14,6% me arsim të mesëm dhe 
10,3% me arsim fillor. Shkalla e inaktivitetit tek grate 
vazhdon të jetë e lartë (38,2%), prej tyre 70,2% të 
grupmosha 15-24 vjec. Përgjegjësitë familjare dhe nxitja 
e ulët për pjesëmarrje në tregun e punës përmes pagave 

të ulta janë ndër arsyet kryesore që mbajnë gratë jashtë 
tregut të punës.14 

 Hendeku gjinor i pagave dhe përfaqësimit: Ne 
vitin 2020 (T3) janë 54.2% të grave të punësuara në 
krahasim me 68,7% të burrave,15 me hendek gjinor 13,2%, 
(2019) e cila është krahasimisht  lartë me mesataren e 
vendeve të BE-së. Hendeku gjinor është më i vogël për 
gratë ose burrat që kanë përfunduar arsimin e lartë.16  

 Niveli i papunësisë: 

∼ Papunësia strukturore e të rinjve vazhdon të jetë e 
lartë.  

∼ Posedimi i arsimit të lartë përmirëson punësimin 
te gratë në një normë prej 69%.17  

∼ Ekziston një dallim i vogël në mes grave dhe 
burrave në papunësinë afatgjatë.  

 Informaliteti i lartë te gratë:  

∼ Gratë janë më të prirura të punojnë në biznese 
familjare të papaguara ose në sektorin jo formal.  

∼ Informaliteti tek gratë vlerësohet të jetë nga 25 në 
50% të PBB, kryesisht në sektorin e bujqësisë, që 
krijon pengesa dhe kufizime për gratë sidomos në 
qasjen e pushimit të paguar të lehonisë.18  

∼ Rreth 1 në 4 gra të punësuara janë të 
vetëpunësuara (vetëpunësimi me arsim të lartë 
është më i ulët të gratë 6,7% në T4-2020 
krahasuar me 20.5% të burrave. 19 

 2020-1 -
38,1%

2020-2 -
39,3%

2020-3 -
38,2%

Arsim fillor (8/9
vjeçar) 

44,1 45,5 43,0 

Arsim të mesëm 43,7 44,4 45,0 

Arsim të lartë 17,3 18,6 19,7 

Tabela 2. Shkalla e jo aktivitetit të grave 15-64 vjeç sipas nivelit 
arsimor në Republikën e Shqipërisë (T1 – T2- T3 - 2020)20 

Korniza Ligjore dhe Politikat aktuale të 
punësimit  

Kosovë: 

Legjislacioni në Kosovë ofron një bazë të mirë për 
inkurajimin dhe mbështetjen e pjesëmarrjes së grave në 
tregun e punës, por edhe në pozita vendimmarrëse. 
Kushtetuta e Republikës së Kosovës, përveç se në gjuhën e 
saj, edhe në strukturë ka një balancë gjinore, duke respektuar 
dhe promovuar parimet e barazisë gjinore, që janë të 
pranuara edhe ndërkombëtarisht. Kosova edhe pse nuk është 
anëtare e OKB-së dhe BE-së, në Kushtetutën e saj ka 
integruar standarde ndërkombëtare për të drejtat e njeriut të 
cilat derivojnë nga konventat dhe ligji ndërkombëtar. Përpos 
Kushtetutës dhe ligjeve në fuqi, korniza institucionale dhe 
strategjitë kombëtare të cilat ndikojnë drejtpërdrejtë apo 
tërthorazi në çështjen e barazisë gjinore të tregut të punës, 
përbëjnë një tërësi të akteve të cilat aktualisht apo në një 
periudhë afatgjatë kohore synojnë që përmes politikave të 
ndryshme të përmirësojnë gjendjen aktuale të tregut të punës 
në Kosovë.  

Në kuadër të kornizës legjislative që përcaktojnë, mbrojnë 
dhe promovojnë punësimin e gravë në Kosovë, hyjnë Ligji i 
Punës, Ligji për Barazi Gjinore, Ligji për Mbrojtjen nga 
Diskriminimi, Ligji për Trashëgiminë i Kosovës, dhe ligje të 
tjera. Kjo kornizë ligjore në mënyre direkte promovon dhe 
garanton dhe mbron barazinë gjinore si vlerë e shoqërisë, dhe 
obligim për institucionet, që të veprojnë mbi parimet e 
barazisë gjinore në hartimin dhe implementimin e politikave 
të punësimit dhe mundësive të barabarta të qasjes së grave në 
punësim.  

Përkrah legjislacionit, mekanizmat ligjorë kryesorë që 
merren me implementimin e ligjit për barazi gjinore janë 
Agjencia për Barazi Gjinore (në kuadër të Zyrës së 

Kryeministrit të RKS-së), zyret për Barazi Gjinore në kuadër 
të ministrive të Qeverisë së RKS-së, Zyra për Qeverisje të 
Mirë, të Drejtat e Njeriut, Mundësi të Barabarta dhe Kundër 
Diskriminim; Avokati i Popullit dhe Zyra për Barazi Gjinore 
në kuadër të këtij institucioni, e gjithashtu edhe zyret për 
barazi gjinore në nivel lokal.  

Një numër dokumentesh dhe programesh janë hartuar nga 
qeveritë e Kosovës në gjysmë-dekadën e fundit, të cilat 
synojnë garantimin e barazisë gjinore, rritjen e qasjes se 
grave në punësim, rritjen e mirëqenies sociale, rritjen dhe 
përmirësimin e kushteve për qasjen e grave në pronë dhe 
trashëgimi. Hartimi dhe përshtatja e politikave të tregut të 
punës me politikat dhe planin e arsimit të lartë dhe 
profesional, rritja e ndërmarrësisë së grave, dhe ngritja e 
faktorëve që kanë për qëllim përmirësimin dhe rritjen e 
qasjes së grave në punësim, sigurimi i transportit dhe rritja e 
numrit të qendrave dhe institucioneve të kujdesit të fëmijëve 
janë pjesë e politikave qeveritare për promovimin e barazisë 
gjinore në tregun e punës.  

Ndër dokumentet dhe strategjitë kryesore aktuale të cilat 
adresojnë këto çështje janë: 

 Strategjia Kombëtare për Zhvillim - 2016- 2021 

 Programi për Barazi Gjinore - 2020-2024 

 Koncepti i Strategjisë Kombëtare për Zhvillim 2030 

 Strategjia Sektoriale e Punësimit 2018- 2022 

 Programi për Reforma në Ekonomi - 2021 - 2023;  

Ndër dokumentet kryesore lidhur me çështjen e punësimit, 
por edhe që ndërlidhet drejtpërdrejtë me qasjen dhe 
punësimin e grave është Strategjia Kombëtare për Zhvillim 
2016 - 2021, si dhe Koncepti i Strategjisë Kombëtare për 
Zhvillim – 2030.21  Një numër i politikave për rritjen e 
punësimit të grave sipas statistikave zyrtare tregojnë se kanë 

vazhduar të mbesin vetëm plane, apo janë realizuar vetëm në 
fragmente. Politikat kryesore aktuale dhe synimet për 
ndryshimin e gjendjes aktuale të punësimit që rrjedhin nga 
këto dokumente jane:  

1. Përmirësimi i cilësisë së arsimit, ndërlidhja e 
sistemit arsimor me kërkesat e tregut të punës22 
- Ndërlidhja e kërkesave të tregut të punës dhe zhvillimi i 
kapacitetit profesional nga sistemi arsimor në Kosovë 
vazhdon të mbetet një politikë e pa realizuar e qeverive në 
Kosovë dhe një sfidë e cila ka ndikim të madh në 
ekonominë e vendit, dhe përqindjen e papunësisë, 
kryesisht tek grupmoshat e reja. Mospërshtatja e 
programeve të arsimit të lartë dhe arsimit profesional me 
kërkesat e tregut ka ndikuar që një mori e sektorëve të 
përjetojnë deficit të kuadrove, kurse një kategori tjetër të 
kenë prurje të reja të të diplomuarve dhe profesionistëve 
për të cilat tregu i punës nuk ka nevojë dhe kapacitet që 
t’i absorbojë. Si pasojë, në Kosovë ka rritje të numrit të të 
papunëve me nivel të lartë arsimor (universitar dhe post-
universitar). 

Nga numri total i Masave Aktive të tregut të punës të 
ofruara, si pjesë e reformës për përmirësimin e 
shërbimeve të punësimit dhe aftësimit profesional, rritje 
të punësimit për të papunët afatgjatë, të rinjëve dhe grave 
dhe grupeve të tjera të margjinalizuara, përmes 
kontraktimit të programeve të aftësimit profesional dhe 
ofruesve privatm në vitin 2019 kanë përfituar 37% e 
grave. Kjo masë ka për synim përfshirjen e 39% të grave 
në vitin 2021 dhe 41% në vitin 2023.23 Qendrat e Aftësimit 
Profesional të cilat përfaqësojnë politikat shtetërore për 
aftësimin profesional të punëkërkueseve për përgatitjen e 
tyre për treg të punës, synojnë të ofrojnë kurse, programe, 
dhe trajnime të cilat janë në përputhje me kërkesat e 
tregut të punës me qëllim të zvogëlimit të hendekut në 
mes të profileve të ofruara të punës dhe kërkesat aktuale. 

Një nga sfidat kryesore të këtyre programeve mbetet edhe 
monitorimi i ofrimit të trajnimeve dhe aftësimeve 
profesionale për gratë, bazuar në stereotipe gjinore. 
Prandaj, trajnimi dhe aftësimi i grave mbetet i kufizuar 
vetëm në profesione të cilat konsiderohen si të 
“përshtatshme” për gratë.  

2. Miratimi i politikave të bazuara në të dhëna, 
forcimi i sistemit të të drejtave pronësore, rritja e 
efikasitetit të gjyqësorit dhe lufta kudër 
informalitetit përmes krijimit të një databaze të 
vetme:24 Qeveritë në Kosovë akoma nuk posedojnë një 
Raport të Vlerësimit Gjinor, fillimisht lidhur me 
implikimet gjinore të politikave dhe ligjeve të miratuara, 
por edhe lidhur me ndikimin e pandemisë COVID-19 
punësimin dhe punësueshmërinë e grave në Kosovë. Si 
rezultat, Qeveria e Kosovës në kuadër të Programit për 
Rimëkëmbje Ekonomike ka ndarë vetëm 2 milionë EUR 
për kërkesat financiare të grave gjatë kohës së pandemisë 
COVID-19. Të dhënat kanë treguar se pjesa dërmuese e 
bizneseve në pronësi të grave janë biznese të vogla, 
kategori e cila ka pësuar më së shumti nga masat 
qeveritare kundër pandemisë COVID-19. Nga pengesat 
kryesore në zhvillimin e ndërmarrësisë së grave është 
edhe e drejta e pabarabartë e grave në pronë, ku 
vlerësohet se vetëm 17% e grave kanë pronë të regjistruar 
në emër të tyre.25 Për shkak normave tradicionale dhe 
kulturore patriarkale lidhur me pronën dhe trashëgiminë, 
vetëm 3,8% e grave në Kosovë janë trashëgimtare të 
pronës së familjes.26  

3. Adresimi i punësimit joformal dhe krijimi i 
kushteve të përshtatshme për punë:27 Luftimi i 
punësimit jo-formal mbetet sfidë e qeverive dhe 
institucioneve në të ardhmen. Aktualisht, nuk ka një 
dokument zyrtar apo analizë e detajuar e tregut për të 
përcaktuar përqindjen e saktë të grave të punësuara në 

sektorin jo-formal. Prandaj, sektori jo-formal i cili përbën 
një përqindje të lartë të ekonomisë, vazhdon të mbetet një 
fushë e panjohur, dhe e pa monitoruar. Instituti D4D 
gjatë periudhës së pandemisë COVID-19 në vitin 2020 ka 
ngritur shqetësimin lidhur me numrin e lartë të grave të 
cilat kanë humbur punën si pasojë e pandemisë, mirëpo 
edhe më shumë lidhur me gratë të cilat kanë qenë pjesë e 
ekonomisë jo-formale, dhe të cilat kanë mbetur të 
papuna, dhe jashtë skemave të përfitimit të pakove 
qeveritare për rimëkëmbje. Rrjedhimisht respektimi i të 
drejtave të punëtorëve dhe të drejtave në punë mbeten të 
pa monitoruara, dhe si pasojë një pjesë e madhe e të 
punësuarve të sektorit jo-formal u shkelen të drejtat e 
tyre.  

Kushtet në punë në tregun e punës në Kosovë janë akoma 
larg standardeve ndërkombëtare për të drejtat e njeriut 
dhe standardeve të BE-së. Mungesa e mekanizmave 
implementues dhe monitorues të mjaftueshëm por edhe 
mos funksionimi i atyre ekzistent, si mungesa e 
kapaciteteve të nevojshme në Inspektoratin e Punës, e 
sfidojnë edhe më shumë këtë politike e cila vazhdon të 
dëmtojë më së shumti punëtorët e sektorit privat dhe 
atyre të ekonomisë joformale.  

Ndër sfidat më të mëdha lidhur me politikat e punësimit dhe 
politikat sociale, ështe mungesa e qartësisë së përgjegjësive 
dhe mandateve të Ministrive të cilat do të jenë përgjegjëse për 
bërjen e politikave të punësimit dhe atyre sociale. Qeveria e 
Republikës së Kosovës e cila miratoi Planin e Qeverisjes 
2021-2025 në Maj, 2021, kishte vendosur që Ministria e 
Punës dhe Mirëqenies Sociale e cila ishte përgjegjëse për 
hartimin dhe implementimin e politikave të punës dhe 
politikave sociale, ku bëjnë pjesë politikat që lidhen me 
rritjen e barazisë gjinore në tregun e punës, rritjen e qasjes së 
grave në punësim, pushimi i lehonisë dhe pushimi prindëror, 
dhe një sërë politikash të tjera të cilat ndikojnë 

drejtëpërdrejtë në pjesmarrjen aktive të barabartë të grave në 
tregun e punës, të ndahet në disa ministri.28  

Rrjedhimisht, përgjegjësia e përgatitjes, hartimit dhe 
përcaktimit të standardeve të  politikave sociale, 
mbrojtjes në punë, marrëdhënies në punë, dialogut 
social, punësimit, aftësimit profesional dhe 
politikave sociale janë nën përgjegjësinë dhe mandatin e 
Ministrisë Financave, Punës dhe Transfereve,29 kurse një 
pjesë e politikave të tregut të punës të lidhura me 
tregun e brendshëm, sektorin privat, dhe 
ndërmarrësinë,  janë në fakt nën mandatin e Ministrisë se 
Industrisë, Ndërmarrësisë dhe Tregtisë, si pjesë e fushës së 
zhvillimit ekonomik.30 Paralelisht, në kuadër të mbrojtjes së 
të drejtave të punëtorëve, hyjnë edhe çështja e pushimit të 
lehonisë dhe atij prindëror.31  

Prandaj sektori i tregut të punës dhe politikave të punësimit 
dhe politikave sociale aktualisht janë jo-funksionale, sepse 
akoma nuk ka një vlerësim lidhur me harmonizimin e 
mandateve të këtyre dy ministrive me fushën e veprimit të 
politikave të punësimit dhe atyre sociale, dhe implikimeve 
kundërthënëse që mund të ngritën për shkak të mos-
përputhjes së mandatit dhe misionit të Ministrisë përkatëse 
me këta dy sektorë të rëndësishëm.  

Shqipëri:  

Legjislacioni në Shqipëri vlerësohet të jetë në përputhje me 
standardet ndërkombëtare dhe standardet e Bashkimit 
Evropian për barazi gjinore. Shqipëria është anëtare 
Konventës Ndërkombëtare për Eliminimin e të Gjitha 
Formave të Diskriminimit ndaj Gruas (CEDAW) e cila e 
obligon harmonizimi në legjislacionit vendor me standardet 
ndërkombëtare që derivojnë nga kjo konventë, dhe e cila ka 
nene të veçanta që lidhen me obligimet e vendeve anëtare me 
punësimin e grave, duke përfshirë masat e vecanta, deri në 
realizimin progresiv të të drejtave të barabarta të grave. 

Korniza ligjore në Shqipëri është gjithëpërfshirëse, e cila 
promovon barazinë gjinore dhe garanton mbrojtje nga 
diskriminimi me bazë gjinore përmes ligjeve në fuqi.  

Në kuadër të infrastrukturës ligjore, Ligji për Nxitjen e 
Punësimit i vitit 2019 kishte për qëllim rritjen e programeve 
ekzistuese të punësimit. Përmes këtyre programeve, gratë 
dhe vajzat mund të përfitojnë mbështetje financiare për 
përkujdesjen e fëmijëve, subvencionim të pagesës së 
qendrave të kujdesit ditor, dhe shërbime transporti për gratë 
dhe vajzat nga zonat rurale. Gjithashtu, ligji parasheh 
krijimin e hapësirës ligjore për përfshirjen e shoqërisë civile 
dhe palëve të treta me qëllim të përfshirjes së praktikave më 
efikase në nivel lokal dhe qendror për rritjen e suksesit të 
këtyre programeve.32  

Në vitin 2019 në kuadër të këtij ligji u miratuuan Programet 
Aktive të Tregut të Punës, të cilat kishin për qëllim rritjen 
e diversitetit të partnerëve, qasjes dhe subvencioneve lidhur 
me punësimin, duke promovuar qasje gjithëpërfshirëse, ku 
bëjnë pjesë organizatat, institucionet dhe shoqëria civile. 
Përmes 36 zyreve të punësimit, Agejencia Kombëtare për 
Punësim i ofron informacionet dhe këshillat lidhur me 
pundësitë e punësimit dhe shërbimet dhe programet e 
vecanta për persona me aftësi të kufizuara.  

Një nga strategjitë më të monitoruara dhe të analizuara është 
Strategjia Kombëtare për Punësim dhe Aftësi 2019-2022 e 
cila ka filluar nga viti 2014, dhe në të cilën ka pasur angazhim 
të shtuar të shoqërisë civile, me qëllim të përmirësimit të 
politikave dhe programeve lidhur me punësimin e grave dhe 
vajzave. Prioritetet kryesore të kësaj strategjie janë:  

1. Nxitja e mundësisë për punë të denjë përmes 
politikave të frytshme të tregut të punës, përmes: 

∼ modernizimit të shërbimit të punësimit; 

∼ zgjerimi i gamës se shërbimeve dhe 
programeve aktive të tregut të punës; 

∼ garantimit të punës se denjët përmes 
inspektimit në punë;  

∼ inkuadrimi dhe zhvillimi i ndjeshmërisë 
gjinore në programet aktive të tregut të punë. 

2. Ofrimi i arsimit dhe formimit profesional cilësor 
për të rinjtë dhe të rriturit përmes:  

∼ rritjes së cilësisë së ofruesve të arsimit dhe 
formimit profesional;  

∼ përmirësimit të menaxhimit të informacionit 
të AFP;  

∼ ofrimit të AFP bazuar në kornizën e cilësisë;  
∼ forcimit të lidhjes në mes të mësimit dhe 

punës;  
∼ zhvillimit profesional të stafit menaxherial 

dhe arsimor;  
∼ përmirësimit të imazhit të sistemit të AFP-së. 

3. Nxitja e përfshirjes sociale dhe kohezionit 
territorial përmes: 

∼ zgjerimit social të shërbimeve të punësimit 
dhe AFP;  

∼ nxitjes së ri-integrimit në tregun e punës. 

4. Fuqizimi i qeverisjes se tregut të punës dhe 
sistemeve të kualifikimeve përmes: 

∼ Rritjes së performancës së tregut të punës dhe 
sistemit te kualifikimeve përmes     Agjencisë 
Kombëtare për Punësim dhe Aftësi;  

∼ Fuqizimit të rolit të dialogut social në 
qeverisjen e tregut të punës 33 

Në arritjen e këtyre objektivave, bashkërendimi i politikave, 
programeve dhe planeve të veprimit janë ndërmarrë në disa 
masa, një pjesë e të cilave kanë arritur qëllimin e tyre, kurse 
të tjera si aftësimi profesional në punë është konsideruar jo-
efikas. Përmes Programit të Trajnimit dhe Aftësimit 
Profesional në Punë, ka për qëllim ofrimin e programeve 
të edukimit dhe trajnimit profesional, me qëllim të stimulimit 
dhe rritjes së pjesëmarrësve në këto programe në mënyrë që 
të rritet përgatitja profesionale e nxënësve në përputhje me 
nevojat e tregut të punës. Mirëpo, të dhënat kanë treguar se 
vetëm 16% e nxënëseve në arsimin e mesëm zgjedhin arsimin 
profesional, duke e bërë këtë fushë jo-efikase.34  

Në Strategjinë kombëtare të Punësimit dhe Aftësimit 2019-
2022, Ministria e Financave dhe Ekonomisë i kushtoi më 
shumë rëndësi efikasitetit gjinor dhe përgjegjësisë për 
zhvillimin e politikave të punësimit dhe aftësimit, mirëpo nuk 
kishte paraparë masa specifike për të adresuar pabarazitë 
gjinore në tregun e punës. Sidoqoftë, politikat ekzistente u 
përforcuan për të adresuar nevojat specifike të grave lidhur 
me qasjen e tyre në punësim. Posaçërisht, të dhënave lidhur 
me pjesëmarrjen e grave në tregun e punës iu kushtua 
rëndësi, duke u hulumtuar, monitoruar, mbledhur dhe 
analizuar, në mënyrë që të dhënat mbi pjesëmarrjen e grave 
në tregun e punës, punësimin, papunësinë, hendekun e 
pagave, dhe indikatorë të tjerë që shpërfaqin pabarazitë me 
bazë gjinore të tregut të punës, të maten dhe adresohen 
përmes politikave specifike. Shembulli i masave të veçanta 
stimuluese si mbështetja financiare për kujdesin ndaj 
fëmijëve dhe transportin, programet e veçanta për gratë 
viktima të dhunës në familje, apo trafikimit, dhe stimulimi i 
vajzave përmes bursave, për të studiuar fusha të cilat 
tradicionalisht konsiderohen si profesione të burrave.35 
Ministria e Shëndetësisë dhe Mbrojtjes Sociale njëkohësisht 

është duke hartuar Strategjinë e re Kombëtare për barazi 
Gjinore 2021-2030, në përputhje me Strategjinë Evropiane 
dhe Zhvillimin e Objektivave të Qëndrueshme (SDG). 

Me qëllim të fuqizimit ekonomik të gruas, Administrata 
Shtetërore e Shërbimit Social ka siguruar ndihmë sociale 
ekonomike për nënat në familjet të cilat kualifikohen për 
ndihme sociale. Mirëpo, një pjesë e madhe e këtyre 
shërbimeve sociale nuk kanë definim të qartë ligjor, dhe kanë 
mungesë fondesh, duke u bazuar në masë të madhe nga 
donatorët dhe shoqëria civile. Sfidat e implementimit të 
legjislacionit mbesin të njëjta nga viti në vit, kryesisht në 
implementimin e pamjaftueshëm, jo efikas, dhe mungesën e 
institucioneve dhe mekanizmave relevant për t’iu përgjigjur 
problemeve reale që ngritën rreth qasjes së grave në punësim. 

Progresi dhe Sfidat  

Kosovë: 

Edhe pse në vitet e fundit një numër ligjeve, strategjive dhe 
programeve janë hartuar dhe implementuar, adresimi i një 
numër problemesh ka nxjerrur në siperfaqe probleme të tjera 
reale me të cilat përballen gratë gjatë realizimit të të drejtave 
të tyre për punë dhe në punë, të cilat mbesin akoma sfidë për 
tu adresuar nga institucionet relevante në Kosovë dhe 
Shqipëri.  

 Ndikimi i pandemisë COVID-19 në punësimin e grave 
akoma mbetet i pa vlerësuar. Kjo pasi që numri i grave të 
punësuara në sektorin jo-formal të cilat më së shumti 
pësuan nga masat parandaluese të vendosura nga Qeveria 
e Kosovës gjatë vitit 2020 dhe 2021, akoma mbetet i pa 
vlerësuar dhe analizuar, pasi që nuk ekzistojnë të dhëna 
të sakta mbi numrin dhe përqindjen e grave që janë të 
punësuara në sektorin jo-formal;   

 Mbyllja e çerdheve gjatë pandemisë - COVID-19 ka 
rrezikuar drejtpërdrejtë punësimin e grave në Kosovë, ka 
rritur barrën dhe punën e papaguar, duke rrezikuar 
shëndetin psiko-emocional të grave;   

 Nënat vetushqyese rezultojnë si me të pafavorizuara në 
këtë kornizë, pasi që ato nuk kanë përfituar nga programi 
i rimëkëmbjes ekonomike 

 Mungesa e mekanizmave efikas të implementimit të 
ligjeve që garantojnë barazinë gjinore;   

 Mungesa e buxhetimit gjinor sipas obligimit ligjor në 
kuadër të Ligjit për barazi Gjinore;  

 Niveli i ulët i përfaqësimit te grave për proceset 
vendimmarrëse në nivel lokal dhe qendror - rrjedhimisht, 

interesat mbesin të pa përfaqësuara dhe nevojat e tyre te 
pa adresuara;    

 Mos realizimi i të drejtës së pronës dhe trashëgimisë që 
kufizon qasjen në financa dhe dobëson gjendjen 
ekonomike të grave;   

 Mungesa e transportit publik është faktorë që ndikon në 
aktivizimin e grave në tregun e punës, posaçërisht të 
grave në zonat rurale dhe periferi të qyteteve;  

 Mungesa e sigurisë në rrugë.  

Shqipëri  

 Qëllimi strategjik 1: Fuqizimi ekonomik i grave e burrave, 
i Strategjisë Kombëtare dhe Planit të Veprimit 2016 - 
2020 është realizuar në masë prej 75% dhe ka vijuar 
zbatimi me efektivitet i objektivave të Planit Kombëtar të 
Veprimit për Gratë Sipërmarrëse 2014-2020; 

 Agjencia Kombëtare e Punësimit dhe Aftësive në Shqipëri 
përmes paketës se indikatorëve të barazisë gjinore dhe 
masave aktive për formimin profesional dhe punësimin 
ka realizuar në masë të madhe pjesën bazike të kornizës 
për barazi gjinore. Ofrimi i shërbimeve dhe mënyra e 
realizimit të tyre sipas nevojave dhe kërkesave ka 
rezultuar se nuk është i mjaftueshëm për gratë, për shkak 
të një numër faktorësh që influencojnë qasjen e grave ne 
tregun e punës; 

 Shqipëria posedon një kornizë përmbajtjesore ligjore në 
kontekstin e barazisë gjinore dhe komisioni për barazi 
gjinore ka marrë iniciativë për rishqyrtimin e ligjit për 
diskriminim gjinor në punë;   

 Mbetet sfide ofrimi i trajtimit, këshillimit dhe përkrahjes 
për rritjen e qasjes integruese te grave ne tregun e punës; 

 Përmes monitorimit dhe masave të ndërmarra nga 
mekanizmat institucional, Inspektorati i Punës në 
Shqipëri konsideron se diferenca e madhe ne nivelin e 
punësimit te grave dhe burrave është akoma aktuale;   

 Ndryshimi i Kodit të Punës duke adresuar dispozitat e 
direktivat e BE-se për përfshirjen e mos diskriminimit në 
punë, të drejtat prindërore, të drejtën për informacion, 
marrëdhëniet punëdhënës-punonjës dhe teleëork;   

 Edukimi: Ndarja gjinore e punës e bazuar në stereotipe 
(regjistrimi i ulët i grave në shkollat profesionale. 
Ndërtimtaria, elektromekanika dhe prodhimi 
konsiderohen si profesione mashkullore; 

 Harmonizimi i kornizës ligjore ne lidhje me kushtet e 
punës dhe shëndetin e sigurinë në punë dhe mundësitë e 
barabarta. 

Rekomandimet për përmirësimin dhe rritjen 
e qasjes së gruas në punësim  

Kosovë: 
 Hartimi i politikave specifike që u përgjigjen gjendjes 

aktuale të punësimit të grave;  

 Vlerësimi i përgjithshëm gjinor me të dhëna të sakta mbi 
punësimin e grave, duke përfshirë përfaqësimin e grave 
në sektorin jo-formal;  

 Qasje gjithëpërfshirëse në hartimin e Strategjisë së re të 
punësimit, me përfshirje ndërsektoriale dhe rritje të 
pjesëmarrjes së grave në tregun e punës;  

 Adresimi i çështjeve specifike që ndërlidhen me pengesat 
e deritanishme të qasjes së grave në punësim 
(subvencionimi i çerdheve dhe institucioneve të kujdesit 
të fëmijëve, adresimi i çështjes së pushimit prindëror);  

 Harmonizimi i politikave të arsimit me kërkesat e tregut 
të punës, duke përfshirë përforcimin e shërbimeve 
ekzistuese të këshillimit të karrierës;  

 Ofrimi i shërbimeve të aftësimit profesional në bazë të 
kërkesave të tregut të punës dhe fushave deficitare;   

 Forcimi dhe rritja e kapacitetit të Inspektoratit të Punës 
për monitorimin e punëdhënësve lidhur me rrezikimin e 
shëndetit të punëtorëve dhe të drejtat e punës sipas 
ligjeve në fuqi;   

 Përfshirja e institucioneve si Avokati i Popullit dhe 
shoqërisë civile në mbikëqyrjen dhe identifikimin e 
rasteve që lidhen me diskriminimin me bazë gjinore në 
fushën e punësimit; 

 Programe të veçanta për financimin dhe rritjen e 
mbështetjes kreditore për gratë ndërmarrëse dhe gratë në 
biznes;   

 Rritja e përfaqësimit të grave në sindikatat e punës, dhe 
adresimi adekuat i nevojave dhe interesave të grave.  

Shqipëri 
 Rritja e transparencës dhe e monitorimit lidhur me 

ndikimin e pandemisë COVID-19 në punësimin dhe 
punësimin e grave; 

 Garantimi i zbatimit të ligjeve, dokumenteve, kornizës 
ligjore dhe konventave ndërkombëtare (CEDAW dhe 
ICESCR) lidhur më promovimin e barazisë gjinorë;    

 Vazhdimi i programeve mbështetjes qeveritare për 
punësimin formal të grave dhe luftimin e punësimit jo 
formal;   

 Rritja e aftësive digjitale tek gratë e reja;  

 Ofrim i këshillimit lidhur me aftësimin profesional, 
punësimin dhe avancimin në karrierë;  

  Rritja e monitorimit të punës, identifikimit dhe qasjes së 
grave në raportimin e shkeljeve të të drejtave në punë dhe 
punësim, rrezikimi i shëndetit të punëtorëve dhe sigurimi 
kompensimit në rastet e shkeljeve;  

 Rritja e kapacitetit të Inspektoratit të Punës, monitorimi 
dhe vlerësimi dhe monitorimi i respektimit kontratave të 
punës;  

 Përfshirja e institucionit të Avokatit të popullit dhe 
shoqërisë civile, për raportim dhe bashkëpunim të 
vazhdueshëm lidhur më çështjet e shkeljeve të të drejtave 
të grave dhe punëtorëve;   

 Informimi i mirëfilltë i grave dhe vajzave punëkërkuese 
për mundësitë e punësimit sipas vendbanimeve; 

 Ndërmarrja e fushatave për ndërgjegjësim dhe informim, 
me qëllim të promovimit të qasjes se grave në nevojë në 
programet qeveritare të punësimit, duke hartuar 
programe specifike për zhvillimin e aftësive të grave që 
janë larguar nga puna;   

 Monitorimi i institucioneve qeveritare vendore (qendrore 
dhe lokale) për zbatimin e politikave të punësimit dhe 
zhvillimit të aftësive.  

Demokraci për Zhvillim (D4D) është një institut hulumtues i 
themeluar në vitin 2010 me besimin se demokracia është parakusht 
për zhvillim. Misioni i D4D-së është të ndikojë në proceset e zhvillimt 
të politikave publike në mënyrë që të përshpejtojë zhvillimin socio-
ekonomik të vendit, përmirësimin e qeverisjes dhe për të përforcuar 
kulturën demokratike në Kosovë. 
Vizioni i D4D-së është të promovojë një shoqëri aktive dhe të 
arsimuar, e cila merr pjesë në hapësirën publike dhe e përdor atë 
për përfaqësim dhe vendim-marrje për të diskutuar dhe ndërtuar 
konsensus për shpërndarjen e burimeve të cilat janë efiçiente, të 
shpejta, afat-gjate dhe që sjellin zhvillim të paanshëm. 
Për më shumë informata rreth aktiviteteve të D4D-së vizitoni faqen 
tonë elektronike: www.d4d-ks.org. 

